Құрметті Гүлмира Истайбекқызы!

Құрметті әріптестер!
Өздеріңізге белгілі, кімде кім жастарға көмектесіп, бағыт көрсетіп отырмаса, ол өзінің болашағына «балта шапты» деген сөз. Сол себепті жаһандық мемлекеттік менеджмент стратегиясында оған абсолютті императив орын бөлінеді. Оның рөлі туралы Елбасы Нұрсұлтан Әбішұлы Назарбаев «Жастар – қазіргі әлемде біздің елдің бәсекеге қабілеттілігін арттыратын негізгі факторлардың бірі» деп айтқан. Мемлекет Басшысы өзінің Жолдауында білім беру, жұмыспен қамту сапасын жақсарту, отбасы және бала институтын қолдау, Қазақстанды жаңғыртудың жаңа кезеңінде инклюзивтік қоғам құру жөніндегі міндеттерді жайдан жай қойған жоқ. Бұл бастамалар Жастар жылын өткізу жөніндегі Жол картасында да өз көрінісін тапты.

Жетістіктің бастауы – оны қаржыландыруда болып отыр. Сол себепті мемлекеттік жастар саясатын іске асыру үшін жыл сайын республикалық бюджеттен бөлінетін қаржының көлемі артуда. 
Тұңғыш Президент бастамашылық жасаған Жастар жылының Жол картасына 292 млрд. теңге көзделген. 2020-2021 жылдары жастар саясатына бөлінетін қаржы 321,8 млрд. теңгеге өседі.

«Халық үніне құлақ асатын мемлекет» қағидаттарын іске асыру жағдайында сайлаушылар бұл қаражаттарды бюджеттің әрбір тармағы бойынша тиімді пайдаланғаны туралы есеп талап етуге құқылы.

Министр өзінің баяндамасында Жол картасының негізгі бағыттарының орындалуын көрсете отырып, Жастар жылын өткізу барысы туралы бізге жан-жақты ақпарат берді.
Бірінші кезекте уәкілетті органның бренд-имидждік сипаттағы кешенді мазмұнды жұмыс жүргізгендігін атап өтуіміз керек. 
Мәселен, «Жастар жылының салтанатты ашылуын», үш форумның өтуін, «Zeren-2019» жастар лагерінің ұйымдастырылуын және басқаларын айтсақ та жеткілікті. Ол жас ұрпақтың рухани жаңғыруына мультипликативті түрде әсер ететіне сенімдіміз.

Сонымен қатар жастарға арналған бірқатар бағыттарды орындау әлі де іске асырылу кезеңінде. Ақпарат және қоғамдық даму министрлігі жауапты болып табылатын 42-тармақтың 31-ін Үкіметтік емес ұйымдар гранттық қаржыландыру шеңберінде орындайды. Қазіргі уақытта бұл тармақтардың орындалмай қалатындай қаупі бар.

Сонымен қатар біздің ойымызша өзекті жастар күн тәртібінде мынадай негізгі проблемалар шешім қабылдауды талап етеді.
Бірінші. Жастарды жұмыспен қамту, жұмысқа орналастыру және олардың кәсіпкерлік бастамаларын қолдау.

Экономикалық қызметтің әр түріне тарта отырып, жастардың санын арттыру жоспарланған. Өкінішке орай жастарды еңбек нарығында жұмыспен қамтуға ықпал ету шаралары  күтілген нәтиже бермеді.

Мысалы осы жылдан бастап «Жастар – ел тірегі» ұлттық жобасы іске асырылуда, оның шеңберінде жұмыс «Жас маман» және «Жас кәсіпкер» деген екі бағыт бойынша жүргізілуде.
«Жас кәсіпкер» жобасы бойынша кәсіпкерлік негіздеріне 
18,7 мың адам оқығанына қарамастан оның 26 пайызы ғана (5 мың адам) грант және микронесие алып өздерінің бизнестерін ашқан. Бұл жұмыспен қамту бағдарламасы бағыттары бойынша жастарды қамтудың жоспарлық көрсеткіштерінің қорытынды нәтижелерінің жоқтығының куәсі болып отыр. 
Жастар арасындағы жұмыссыздықтың баяу азаю үрдісіне қарамастан (2019 жылғы 2-тоқсандағы жағдай бойынша 81,1 мың адам немесе 3,7 % жұмыссыз жастар болып табылады), бүгінгі күні NEET санатындағы шамамен 300 мың жастар ерекше алаңдаушылық туғызып отыр.
  Өкінішке орай, жастардың бұл санаты тиісті назардан тыс қалуда. Жұмыспен қамтамасыз ету жөніндегі қолданыстағы құралдардың да оларға ешқандай көмегі болмай отыр. Жол картасында олардың үлесін жыл сайын 1% - ға төмендету көзделген. Бұл көрсеткіш де орындалған жоқ. Жалпы, NEET жастардың үлесін қысқартуға бағытталған шаралар кешенін қабылдау қажет деп санаймыз.
Тағы бір маңызды аспект – жастарды жұмысқа орналастыру.

Кәсіптік білім берудің еңбек нарығының қазіргі заманғы талаптарына о бастан сәйкес келмеуі, өндірістік тәжірибенің болмауы, еңбек нарығының жай-күйі  туралы нашар хабардар болуы негізгі тежеуші факторлар болып табылады.

Қаржыландыру көзделгеніне қарамастан биылғы жылы 
"Жас маман"  бағдарламасы іске асырылмаған.(8 млрд. тенге)
Бүгінде жастарды жұмысқа орналастырудың негізгі құралы жастар практикасы болып табылады. Алайда, бұл тек уақытша жұмыспен қамту екенін ұмытпау керек. Сондықтан, біздің ойымызша, Үкімет қолданыстағы барлық жұмыспен қамту және кредит беру бағдарламаларына талдау жасауы қажет. Олардың нәтижелері бойынша жас ұрпақты тұрақты негізде кепілді түрде жұмысқа орналастырудың және алғашқы 3 жыл ішінде міндетті түрде кейіннен қолдай отырып, өз бизнесін құрудың арнайы шараларын әзірлеу қажет. 
Екінші. Басқа басымдық – бұл тұрғын үй мәселесі. Биылғы жылы жас мамандарға Нұр-Сұлтан, Алматы, Шымкент қалаларында үш мың пәтер беру көзделген.  Бұл мақсатқа 21,6 млрд.теңге бөлінді.  Қазіргі уақытта әкімдіктер 7 тұрғын үйдің (330 пәтер) құрылысын жүргізуде. Қалған 2670 пәтерді қайталама нарықтан сатып алу жоспарланып отыр. Бәрі, қаржы да, сұраныс да бар. Бірақ бүгінгі күнге дейін біздің жастарымыз осы жеңілдікті әлі пайдаланған жоқ. 

Ипотекалық кредит берудің қолданыстағы әртүрлі бағдарламалары жастардың төлем қабілеттілігінің болмауына байланысты олар үшін әлі де қолжетімсіз екені құпия емес. 

Сондықтан Үкімет Мемлекет басшысының тапсырмасы бойынша әзірленіп жатқан елімізде Тұрғын үй дамуының бірыңғай моделіне жастарға қатысты арнайы тарау көздеуі тиіс деп пайымдаймыз. 

Үшінші – бұл жастар арасындағы қылмыстылық. Бұл мемлекеттің де, қоғамның да аса назар аударуын талап ететін әлеуметтік проблема.  

Бүгінде қылмыс деңгейі бойынша елдер рейтингісінде Қазақстан 207 елдің ішінде 130-шы орында (8,8 балл).
Ішкі істер органдары мүдделі мемлекеттік құрылымдармен бірлесіп жастар арасында құқық бұзушылықтың алдын алу бойынша қажетті шаралар қабылдап жатқанын білеміз. 
Бүгінгі күні өмір сүру салтын жаңғырту жағдайында жастардың бос уақытын қамтамасыз етуді түбегейлі қайта қарау қажет. Мәдени-спорттық мекемелердің қолжетімді болуының екі жағы бар: ауқатты жастар мен аз қамтамасыз етілген жастар. Ал аталған санаттардың ешқайсысына да жатпайтын негізгі жастар тобы назардан тыс қалып отыр. Демек, сол қылмыстылық пен суицидтік фактор түрінде болжанатын теріс салдар осыдан туындап отыр. 

Бүгінгі күні дене шынықтыру-сауықтыру кешендерінің кезең-кезеңімен құрылысына сәйкес 2019 жылы жергілікті бюджет қаражаты есебінен және демеушілік қаражатты тарту арқылы жоспарланған 
13 кешеннің орнына тек 1 кешеннің (Маңғыстау облысы) құрылысы аяқталды. 
Өмірдің өзі бұқаралық спорт пен дене шынықтыруды, рухани-адамгершілік және әскери-патриоттық тәрбиелеуді дамытуға, отбасылық құндылықтарды нығайтуға, шығармашыл жастарды қолдауға бағытталған нақты іс-шаралар кешенін қабылдауды талап етеді. 
Төртінші. Жол картасында үкіметтік емес ұйымдарды гранттық қолдау - әртүрлі жобаларға, соның ішінде әлеуметтік жобаларға 4 миллион теңгеден 326 миллион теңгеге дейін 31 позицияны қамтиды. Қазір уәкілетті орган конкурсты өткізуден бастап нақты нәтижеге дейін осы жобалардың қалай іске асырылғанына алдын ала қорытынды жасауы керек.
 Бұл, ең алдымен, азаматтық қоғамның ерікті бастамасын дамытуға бағытталған келе жатқан Волонтер жылын өткізу үшін бағыт-бағдар болуға тиіс. 
Еліміздің ертеңгі өркендеуі осы проблемаларды шешуге байланысты. Ал бұл үшін біз Үкіметпен бірлесіп  «Қазақстан-2050» Стратегиясы, Бес институционалдық реформа, Ұлт жоспары міндеттерін іске асыра отырып, жүйелі жұмыс істеуге тиіспіз.
Біздің жастарымыз жақсы, талантты, өршіл – олар Қазақстанның жарқын болашағы. Біз осы жарқын болашақты жақындату үшін жастарға қамқор болып, олардың өзін-өзі танытып, шығармашылық шыңға жетуі үшін оларды «Рухани жаңғыру» құндылықтары бағытында тәрбиелеуіміз керек. Және мұны қазір бастау керек!

Назарларыңызға рақмет.

